
Тема: Сөйләшү әдәбе.
Максат : Өлкән кешеләргә исеме, әтисенең исеме белән мөрәҗәгать итәргә өйрәтү. Үзеңнең дә, иптәшләреңнең дә исем- фамилияләрен бозарга, кыскартырга, кешегә кушамат тагарга ярамаганлыгын аңлату.  

Сүзлек өстендә эш: тәрбиясез, тупас, кушамат, кимсетә, түбәнсетә,болдырга .

Алдан эшләнгән эш: Балаларның әти- әнисенең исемнәрен кабатлау. "Ягымлы" сүзләр турында сөйләшү.

Җиһазлау: Белмәмеш курчагы. З. Нуриның "Самат" шигыре.

Шөгылнең төзелеше :

1. Исәнләшү ни өчен кирәк? Әңгәмә. Туган белән, кызлар, малайлар, чит кеше белән исәнләшү.

2. Зәки Нури "Самат" шигырен уку.  

   3. Шигырь буенча әңгәгә.

   4. Физкультминутка "Шаян курчак".

   5. Белмәмешнең керүе.

   6. Исемне бозу- әдәпсезлек. Сөйләшү.

   7. Дид/уен "Кем күбрәк тылсымлы сүзләр белә"

   8. Х. Гардановның "Рәхмәт сезгә- барыгызга" шигырен уку.

   9. Йомгаклау.

Шөгыль барышы : 

1. Тәрбияче: Хәерле иртә, балалар. Кәефләрегез ничек? Әйдәгез әле, бер- берегезгә карап елмаеп алыйк. Кәефләрегез дә күтәрелеп китте.

- Бер- беребез белән без исәнләшеп йөрибез. Исәнләшү ни өчен кирәк? 

- ( Җаваплар) 
Тәрбияче: Исәнләшү ул- кешенең хәлен сорашу, аңа сәламәтлек теләү, аны күргәнгә шатлану, хөрмәтләү. Исәнләшү ул- әдәплелек билгесе.

- Кешеләр ничек итеп исәнләшәләр? Ерактан туганнарыгыз кайтса, ничек исәнләшергә мөмкин? ( Кочаклашып). Ир- егетләр бер- берсе белән ничек исәнләшә? (Кул биреп). Кызлар ничек исәнләшә? Таныш булмаган кешеләр белән ничек исәнләшәләр?

Тәрбияче: Татар халкында кешеләргә "абый", "апа", "әби", "бабай" дип мөрәҗәгать итәләр. Ләкин кешегә әтисенең исеме белән дә эндәшергә мөмкин. Мәсәлән, без бакчаның шәфкать туташына яратып, якын итеп Фирдәүсә апа, дибез. Шул ук вакытта Фирдәүсә Мавлетовна дип тә мөрәҗәгатҗ итәргә дә мөмкин. 

2. Тәрбияче: Хәзер мин сезгә бер шигырь укыйм. Андагы Самат турында сез нәрсә әйтерсез икән?

Кайсыбызга дәшсә дә

Куша Самат кушамат.

Кирәктер ул нәрсәгә,

Ник алайдыр бу Самат.

                Хурланам да мин елыйм,

       Ә Самат көлә генә.

                    Тоттым да кайтып киттем,- 

              Уйнамадым мин бергә.

Кичә болдырга чыгып:

- Әйдә, безгә кил,- диде.

Барсам да мин ашыгып, 

- Тиз килмисең, фил!- диде.

                  Ничек инде фил булыйм,

              Мин бит кечкенә генә!

                Самат калды болдырда,

            Мин аңа әйтеп киттем:

- Сүзең сүзгә охшамый,

Авызың сүздән бушамый.

Телең шешәр, бел, Самат,

Кушып йөрсәң кушамат.

Зәки Нури

Шигырьне укыгач, эчтәлеге буенча әңгәмә үткәрелә:

3.Тәрбияче: - Самат нинди малай?

- Тәрбиясез, тупас.

- Ул балаларга кушамат тага.

- Үзе чакырып китергән, аннары ямьсез сүз әйтеп, үпкәләткән.

Тәрбияче: - Кушамат тагу- әдәпсезлек билгесе. Ул кешене кимсетә, түбәнсетә. Шуңа күрә бер- берегезгә беркайчан да кушамат такмагыз, иптәшләрегезне үпкәләтмәгез.

4. Физкультминутка "Шаян курчак"

5. Ишектән Белмәмеш керә. Балалар белән исәнләшә:

- Исәнме, Алсушка.

- Сәлам, Зулька.

- Хәлең ничек, Галька?

- Сәлам, тәрбияче апа.

Тәрбияче: - Исәнме, Белмәмеш . Түрдән уз. Тик миңа синең исәнләшүең бер дә ошамады әле. Балалар, Белмәмеш исәнләшкәндә нинди ялгышлар җибәрде?

- Тәрбияче апа белән "сәлам" дип исәнләшмиләр, Белмәмеш. Исәнмесез дияргә кирәк.

- Ул безнең исемнәребезне бозды.

- Зулька түгел- Зөлфия, Галька түгел- Галия.

 5.Тәрбияче: -Дөрес, балалар, исемнәрне кыскарту, бозу, үзгәртү, русчалаштыру бер дә матур күренеш түгел. Тәрбияле бала беркайчан да тупас, ямьсез сүз әйтеп, иптәшләрен үпкәләтми, һәрчак матур сөйләшә. Ә матур сөйләшү өчен ягымлы сүзләрне белергә кирәк. 

6. Дид/ уен "Тылсымлы сүзләр".

Тәрбияче: - Сез нинди "тылсымлы сүзләр беләсез?"

- " Исәнмесез", "Рәхмәт", "Хәерле иртә", "Гафу итегез", "Кичерегез, зиңһар", "Тыныч Йокы"

Тәрбияче: Менә шундый тылсымлы сүзләрне ешрак кулланыгыз. Бар кешегә игътибарлы, ягымлы булыгыз. Ә хәзер Х. Гардановның "Рәхмәт сезгә- барыгызга" дигән шигырен тыңлагыз.

Рәхмәт сиңа, җылы кояш,

Якты нурлар сибәсең.

Рәхмәт сиңа, кара туфрак,

Көзгә байлык бирәсең!

Рәхмәт сезгә, әти- әни,

Иркәлисез, сөясез.

Рәхмәт сезгә, туганнарым,

Безгә ярдәм итәсез.

Рәхмәт, тәрбияче апа,

Миңа китап укыйсыз.

Рәхмәт сезгә, иптәшләрем, 

Минем белән уйныйсыз.

7. Тәрбияче: - Без бүген нәрсә турында сөйләштек? Безгә  кем кунакка килде? 

